
Inatsisartut suleriasianni § 36 naapertorlugu apeqquteqaat aallaavigalugu oqallisisissiaq  

imaattoq matumuuna saqqummiuppara: 

 

Apeqquteqaat aallaavigalugu ilagiit aningaasanik  Tips- & Lotto-mi aningaasaliissutit 

aqqutigalugit taperneqarsinnaanissaannik periarfissiinissaq pillugu  oqallisissiaq. 

 

(Inatsisartunut ilaasortaq Mimi Karlsen, Inuit Ataqatigiit) 

 

Inuiaqatigiinni inuit tamaasa pisariaqartippagut. Inuit pitsaasumik ineriartornerminni timikkut 

anersaakkut ineritinneqarnissaq pisariaqartippaat. Tamannalu ilagiinni sulinermi 

ineriartortinnerisigut pitsanngorsartariaqarparput. Kalaallit ilagiit periarfissittuartariaqarpagut 

ilagiinni sullissinermik ineriartortitsinissaannik, pikkorissaanikkut aningaasaliinikkullu.  

Nunatsinni inuk kinaluunniit kiffaanngissuseqarpoq sumulluunniit upperisaqarsinnaanermut. 

Nunarsuarmi inuit pisinnaatitaaffiini aamma taanna allaqqavoq, taannalu ataqqisariaqarparput. 

 

Nunatsinni kristumiussutsip iluani assigiinngitsunik ilageeqalernikuuvoq. Ilagiinnguit taakku 

imminnut tapersersoqatigiinnermikkut, namminerlu sulinermikkut inuppassuarnik, 

ilaqutariippassuarnik sullissisarput. Upperisaq aqqutigalugu tulliminnik sullissineq 

ingerlappaat. Qujanaqisumik takusarpakka inuit ikiaroornartumik, imigassamillu 

ajornartorsiuteqartut qaangiiniarnerminni upperisarsioqatigiinniit ikiorneqartarnermikkut 

aniguisartut. Taama inoqatinik sullissineq qujamasunnarlunilu nersugassaavoq. 

Nunatsinni upperisarsioqatigiit allat nunatta karsianit taperserneqarneq ajorput. Ilagiinnut 

taakkununnga ilaasortaasut namminneq akissarsiamik 10%-nik oqaluffimminnut 

akiliisarsinnaapput, oqaluusisartui, sullissisui akissarsiaqaratik kajumissutsiminnik 

suliaqarlutik. 

 

Piffissanngorpoq naalakkersuinikkut upperisarsioqatigiit allat aamma aningaasatigut 

taperneqartalernissaat. Upperisarsioqatigiit inunnik sullissinerminni aningaasanik 

pisariaqartitsippata tapiiffigineqarnissamut qinnuteqarnissamut periarfissittariaqarpagut. 

Aningaasat tips-mik lottomillu isertitanit immikkoortinneqarsinnaapput. 

 

Nunatsinni sumik upperisaqarumaneq kiffaanngissutaajuarli, upperisarsioqatigiillu tulliminnik 

sullissisut tapersersortigit. Inuit timikkut, anersaakkullu nukittuut pisariaqartippagut. 

 

Qujanaq.  

 



 


